
პროექტი 
 

საქართველოს მთავრობის 

განკარგულება 

  №--             2019 წლის --  აპრილი     ქ. თბილისი 

 
საჯარო სამართლის იურიდიული პირის – აწარმოე საქართველოში მიერ სახელმწიფო 

შესყიდვის გამარტივებული შესყიდვის საშუალებით განხორციელების შესახებ 

 
1. „სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „დ“ 

ქვეპუნქტის შესაბამისად, ინვესტიციების მოზიდვის/მხარდაჭერისა და ექსპორტის 

ხელშეწყობისათვის საჭირო მომსახურების, საქართველოს მთავრობის 2014 წლის 30 მაისის #365 

დადგენილებით დამტკიცებული სახელმწიფო პროგრამის „აწარმოე საქართველოში“ ფარგლებში  

განსახორციელებელი  ღონისძიებ(ებ)ის  ორგანიზებისთვის  საჭირო,  ასევე  სსიპ-ის „აწარმოე 

საქართველოში“ საქმიანობასთან დაკავშირებული სარეკლამო-საინფორმაციო და მარკეტინგული 

მომსახურების შესყიდვა საჯარო სამართლის იურიდიულმა პირმა - აწარმოე      საქართველოში      

განახორციელოს      გამარტივებული      შესყიდვის      საშუალებით, „საქართველოს 2019 წლის 

სახელმწიფო ბიუჯეტის შესახებ“ საქართველოს კანონით მისთვის გამოყოფილ ასიგნებათა 

ფარგლებში. 

2. „სახელმწიფო შესყიდვების შესახებ“ საქართველოს კანონის 21-ე მუხლის მე-4 პუნქტისა 

და „გამარტივებული შესყიდვის კრიტერიუმების განსაზღვრისა და გამარტივებული შესყიდვის 

ჩატარების წესის დამტკიცების თაობაზე“ სსიპ − სახელმწიფო შესყიდვების სააგენტოს 

თავმჯდომარის 2015 წლის 17 აგვისტოს №13 ბრძანებით დამტკიცებული წესის მე-10 მუხლის მე-8 

პუნქტის შესაბამისად, ამ განკარგულების პირველი პუნქტით გათვალისწინებულ შესყიდვასთან 

დაკავშირებით გასაფორმებელი ხელშეკრულებ(ებ)ის მიმართ არ გავრცელდეს ზემოაღნიშნული 

ბრძანებით დამტკიცებული წესის მე-10 მუხლის მე-2 პუნქტით, მე-11 მუხლის პირველი და 11 

პუნქტებით, მე-12 მუხლის პირველი და მე-2 პუნქტებით, ასევე მე-13 მუხლის მე-3 პუნქტით 

დადგენილი მოთხოვნები. 
 

 
 

პრემიერ-მინისტრი მამუკა ბახტაძე 

დანართი 

 

განმარტებითი ბარათი 

საჯარო სამართლის იურიდიული პირის – აწარმოე საქართველოში მიერ სახელმწიფო შესყიდვის 

გამარტივებული შესყიდვის საშუალებით განხორციელების შესახებ 

 
1.    ინფორმაცია სამართლებრივი აქტის პროექტის შესახებ 

წარმოდგენილი განკარგულების პროექტის მომზადება განპირობებულია იმ თავისებურებებით, 

რაც ახასიათებს საჯარო სამართლის იურიდიული პირის - აწარმოე საქართველოში (შემდგომში - 

სააგენტო) საქმიანობას, კერძოდ, როგორც ცნობილია, სააგენტოს საქმიანობა აერთიანებს, როგორც 

მეწარმეობის და ექსპორტის ხელშეწყობის, ასევე ინვესტიციების მოზიდვისა და მხარდაჭერის 

მიმართულებებს. 

 
ქვეყნის საექსპორტო და საინვესტიციო პოტენციალის გაზრდის მიზნით, სააგენტოს საქმიანობის 

ერთ-ერთ ძირითად პერმანენტულ აქტივობას წარმოადგენს სხვადასხვა ადგილობრივ და 

საერთაშორისო ღონისძიებებში მონაწილეობის მიღება როგორც უშუალოდ, ასევე 

დაინტერესებული ადგილობრივი კომპანიებისთვის აღნიშნულ ღონისძიებებში მონაწილეობის 

ხელშეწყობის გზით, რომელიც გამოიხატება, როგორც წმინდა ორგანიზაციულ, ასევე ფინანსურ 

მხარდაჭერაში. 

 
სხვადასხვა ადგილობრივი და საერთაშორისო აქტორების მიერ ისევე, როგორც წინა წლებში, 2019 

წელსაც დაგეგმილია მსგავსი ღონისძიებები. აღნიშნული ღონისძიებების სპეციფიკურობას 

წარმოადგენს ის, რომ ეს ღონისძიებები თავისი შინაარსითა და მახასიათებლებით 

ინდივიდუალურია და ყავს თავისი განსაზღვრული სამიზნე ჯგუფები. აღსანიშნავია ისიც, რომ 

მსგავსი ღონისძიებების ორგანიზატორები, როგორც წესი უარს ამბობებენ რაიმე სახის 

ტენდერებში და კონკურსებში მონაწილეობაზე, ვინაიდან თავად ეს ღონისძიებები არის 

აბსოლუტურად განსხვავებული ტიპის და იგი ეფუძნება პრინციპს, რომლის დროსაც ღონისძიება 

იგეგმება თავად ორგანიზატორის მიერ და მასში მონაწილეობა შეუძლია ყველა შესაბამის 

კომპანიას, ორგანიზაციას და არა პირიქით. 

 
აღსანიშნავია ისიც, რომ მსგავსი ღონისძიებების ორგანიზატორები, განსაკუთრებით კი, 

საერთაშორისო ღონისძიებების შემთხვევაში, უარს აცხადებენ ჩვენს მიერ შეთავაზებული ფორმით 

ხელშეკრულების გაფორმებაზე. ყველა მსგავსი ღონისძიების ორგანიზატორს აქვს თავისი 

დადგენილი წესები და რეგულაციები.  

 
სააგენტოს გამართულად მუშაობისათვის, ასევე აუცილებელია სააგენტოს მიერ დაგეგმილი 

აქტივობების შესახებ შესაბამისი პოტენციური ბენეფიციარებისთვის ინფორმაციის დროული 

მიწოდება და საზოგადოების ინფორმირება, ასევე აღნიშნულ ღონისძიებებში მონაწილეობის 

მიზნით სათანადო მარკეტინგული აქტივობების (სარეკლამო მასალების დამზადება და 

განთავსება რეიტინგული მასობრივი ინფორმაციის საშუალებებში, მათ შორის, ტელევიზიებში, 

რადიოში, გარე რეკლამის საშუალებებზე, ინტერნეტში, ბეჭდვით მედიაში და სხვ., ასევე 

საინფორმაციო ფლაერების და სტიკერების დაბეჭდვა, პრეზენტაციების და ღონისძიებების 

ორგანიზება) დროულად და ეფექტურად ჩატარება, ხოლო სატენდერო პროცედურების ჩატარება 

საჭიროებს სულ მცირე ორ კვირას, რაც შეაფერხებს სააგენტოს საქმიანობას. 

 
ზემოაღნიშნულიდან გამომდინარე და სსიპ სახელმწიფო შესყიდვების სააგენტოს თავმჯდომარის 

2015 წლის 17 აგვისტოს №13 ბრძანების „გამარტივებული შესყიდვის კრიტერიუმების 

განსაზღვრისა და გამარტივებული შესყიდვის ჩატარების წესის დამტკიცების თაობაზე“ მე-5 

მუხლის პირველი პუნქტის შესაბამისად, სსიპ „აწარმოე საქართველოში“ სახელმწიფო 

შესყიდვების სააგენტოსთან 900 000 (ცხრაასი ათასი) ლარის ფარგლებში საჭიროებს ახალ 

შეთანხმებას.  

 

ყოველივე ზემოაღნიშნულიდან გამომდინარე, ,,სახელმწიფო შესყიდვების შესახებ” საქართველოს 

კანონის 101 მუხლის მე-3 პუნქტის ,,დ” ქვეპუნქტის შესაბამისად, ზემოაღნიშნული 

სახელმწიფოებრივი და საზოგადოებრივი მნიშვნელობის ღონისძიებების შეზღუდულ ვადებში 

შეუფერხებლად ჩატარების მიზნით, სარეკლამო კამპანიის განხორციელება არის ქვეყნის 

განვითარებისა და წინსვლისთვის აუცილებელი წინაპირობა. სარეკლამო კამპანიის საშუალებით 

სახელმწიფომ, როგორც ბიზნესის ხელშეწყობის პროგრამების ავტორმა, უნდა დაიმკვიდროს 

პარტნიორისა და მხარდამჭერის იმიჯი. საზოგადოებაში უნდა დამკვიდრდეს აზრი, რომ 

საქართველოში ეკონომიკური განვითარების პროცესი უკვე შეუქცევადია, ბიზნეს გარემო კი 

გამოირჩევა სტაბილურობითა და ხელმისაწვდომობით. ბიზნეს გარემოს გაუმჯობესების 

პროცესში კი დიდია სააგენტოს როლი. აღნიშნულიდან გამომდინარე მიზანშეწონილად 

მიგვაჩნია, ინვესტიციების მოზიდვის/მხარდაჭერისა და ექსპორტის ხელშეწყობისათვის, 2019 

წლის განმავლობაში დაგეგმილი ადგილობრივი და საერთაშორისო ღონისძიებების 

ორგანიზების მიზნით საქონლისა და მომსახურების, საქართველოს მთავრობის 2014 წლის 30 

მაისის #365 დადგენილებით დამტკიცებული სახელმწიფო პროგრამის „აწარმოე საქართველოში“ 

ფარგლებში განსახორციელებელი ღონისძიებ(ებ)ის ორგანიზებისთვის საჭირო, ასევე სააგენტოს 

საქმიანობასთან დაკავშირებული სარეკლამო-საინფორმაციო და მარკეტინგული მომსახურების 

შესყიდვა საჯარო სამართლის იურიდიულმა  პირმა - აწარმოე საქართველოში განახორციელოს  

გამარტივებული შესყიდვის საშუალებით, „საქართველოს 2019 წლის სახელმწიფო ბიუჯეტის 

შესახებ“ საქართველოს კანონით მისთვის გამოყოფილ ასიგნებათა ფარგლებში. 

 
განკარგულების გამოცემის მიზანია ქვეყნის საექსპორტო პოტენციალის ზრდისა და 

ინვესტიციების მოზიდვისა და მხარდაჭერის გზით საქართველოში მეწარმეობის განვითარება, 

ახალი საწარმოების შექმნის ხელშეწყობა და კერძო სექტორის კონკურენტუნარიანობის ზრდა. 

 

2. ინფორმაცია ევროკავშირის სამართლებრივი აქტის შესახებ: 

 

წარმოდგენილი განკარგულების პროექტის მიღება არ არის განპირობებული ევროკავშირის 

რომელიმე სამართლებრივი აქტის მოთხოვნით, რომელთან დაახლოების ვალდებულებაც 

გამომდინარეობს „ერთი მხრივ, საქართველოსა და მეორე მხრივ, ევროკავშირს და ევროპის ატომური 

ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ 

ან ევროკავშირთან დადებული საქართველოს სხვა ორმხრივი ხელშეკრულებებიდან. ამასთან, 

წარმოდგენილი პროექტი არ მოდის წინააღმდეგობაში საქართველოს მიერ აღებულ რომელიმე 

საერთაშორისო ვალდებულებასთან.  

 

3. პროექტის მიღებით გამოწვეული საფინანსო - ეკონომიკური შედეგების გაანგარიშება 
 

განკარგულების პროექტის მიღება არ არის დაკავშირებული სახელმწიფოს მიერ ახალი 

ფინანსური ვალდებულებების  აღებასთან. საქონლის და მომსახურების მთლიანი  სავარაუდო 

ღირებულება არ აღემატება 900 000,00 (ცხრაასი ათასი) ლარს. 

4. პროექტის მოსალოდნელი შედეგები 

 
პროექტის მიღების შედეგად განხორციელდება პროგრამის მიმდინარეობის და შუალედური 

შედეგების შესახებ ინფორმაციის გავრცელება და მიწოდება საზოგადოებისათვის. აღნიშნული 

ხელს შეუწყობს სააგენტოს პროგრამების წარმატებით შესრულებას, ადგილობრივი წარმოების 

(მათ შორის, ექსპორტზე ორიენტირებული) და ინვესტიციების ხელშეწყობას, სახელმწიფო 

პროგრამების ცნობადობის ზრდას და ქართული წარმოების საერთაშორისო პოპულარიზაციას. 

 

5. პროექტის განხორციელების ვადები 

 

პროექტის განხორციელება იგეგმება მიმდინარე წლის მაისიდან დეკემბრამდე პერიოდში. 

 

6. პროექტის ავტორი და წარმდგენი 

 
პროექტის ავტორი - სსიპ „აწარმოე საქართველოში“, 

პროექტის წარმდგენი - საქართველოს ეკონომიკისა და მდგრადი განვითარების სამინისტრო. 


